Ez Migrazio eta Asilorako Europako ltunari.
Ez Europako errepresio- eta heriotza-politikei.
Ekainak 20 — Errefuxiatuen Munduko Eguna

Gaur, ekainak 20, Errefuxiatuen Munduko Eguna ospatzen dugu, giza eskubideen
arloan beste atzerapauso larri batekin. Asilo-sistema larriki mugatuta geratzen da,
nazioarteko babesa behar duten pertsonen aurkako higadura-estrategia argi eta bortitz
baten ondorioz. Prozesu hori errepresio-jardunbideak legeztatuz amaitzen da, Migrazio
eta Asilorako Europako Ituna (PEMA) indarrean jarriz.

MIGRAZIO ETA ASILORAKO EUROPAKO ITUNA ETA DEPORTAZIO-
ERREGELAMENDUA

Joan den ekainaren 12an jarri zen indarrean PEMA, eta horrek areagotu egiten ditu
Europar Batasunak (EB) gauzatutako esplotazio- eta menderatze-harreman
neokolonialak. Mugen politika EBko sektore estrategikoentzat ezinbestekoak diren
ondasunak kentzeko eta metatzeko eta gorputz eta bizitza arrazializatuak esplotatzeko
diseinatzen eta inplementatzen da. ltunak sofistikatu egiten du ustez Schengen eremura
iristen saiatzen direnen aurkako errepresioa, eta asilo-eskubidea esternalizatzen du,
nazioarteko babesa behar dutenentzako higadura-estrategia argi batean.

PEMAren erregelamenduen artean, deportazioari (itzulera) buruzkoak aukera ematen
du EBtik kanpo ‘“itzulera-zentroak” sortzeko, deportatutako pertsonarekin benetako
loturarik gabe, giza eskubideak inola ere errespetatzen ez dituzten hirugarren
herrialdeetan; zentro horiek aukera ematen dute nazioarteko babesa behar duten
pertsonak deportatzeko, non atxilotuta gera baitaitezke haien eskaerak ebazten diren
bitartean. Horrez gain, arraza-profilamenduan oinarritutako polizia-sarekadak egitea
legeztatzen du —espazio publikoetan eta pribatuetan—, errefuxiatuak eta migratuak,
arrazializatuak, zaintzeko eta haien jarraipena egiteko teknologia erabiltzea, eta
atxiloketa, baita haurrena ere, 30 hilabetera arte luzatzea.

Arreta mediatikoa beste latitude batzuetan erabiltzen diren politika patriarkal eta
arrazistetan zentratzen den bitartean, sozialdemokrazia europarrak eskuin muturreko
itun bat bermatu du.

EBK jatorri seguruko herrialdeen zerrendak sortzeak aukera emango du nazioarteko
babes-eskaerak baztertzeko, Kolonbiatik, Marokotik edo Euskal Herrira nazioarteko
babes bila iristen diren pertsona askoren jatorrizko beste herrialde batzuetatik datozenen
banakako azterketarik gabe. Gainera, lege-esparruak aukera ematen dio estatu kide
bakoitzari asilo-eskaera bat onartezintzat jotzeko, baldin eta uste badu pertsona hori
“hirugarren herrialde seguru” batetik igaro dela; herrialde hori halakotzat hartzea
eskatzaileak onartzeko akordio batean oinarritu daiteke.

ASILO-ESKAERAK

2025ean, 7.048 pertsonak eskatu zuten nazioarteko babesa Euskadin, eta 144.396k
Espainiako Estatuan. Aurreko urtean baino % 16 gutxiago gure erkidegoan eta % 8,6
gutxiago Estatu osoan.

Horrek esan nahi du eten egin dela azken urteotako goranzko joera, aintzatespen-ratio
txikiak, mugak militarizatzeko eta kanporatzeko politika eta Atzerritarrei buruzko
Erregelamendu berriaren 126. artikulua aplikatzearen ondorioz. Izan ere, artikulu horrek
galarazi egiten die babes-eskaera ukatu zaienei Estatuko beren egonaldiak zenbatzea



sustraitzearen figuraren bidez beren egoera erregularizatzeko, hori baita errefuxiatu eta
migratu gehienek erregulartasunera iristeko duten bide ia bakarra.

PEMA indarrean jartzearen babespean, Espainiako Estatuak!, gainera, bizileku-
baimenak emateari eta berritzeari utziko dio, nazioarteko babesetik eratorritako arrazoi
humanitarioengatik. Horrek eragina izango du Venezuelatik datozen pertsonengan —
jatorrizko herrialde nagusia, Kolonbiarekin batera, Estatuan nazioarteko babesa
eskatzen dutenengan—, baita arrazoi humanitarioengatik bizitzeko baimena jaso
dezaketen pertsona guztiengan ere.

Esparru horretan, Ezohiko Erregularizazio Prozesua ospatzen dugu, arrazakeriaren
aurkako kolektibo migratzaileen lan nekaezinaren emaitza, amaiera emango baitzaio
irregulartasunari, zeinak lan-esplotazioa, erakundeen aurrean ikusezintasuna, lege-
babesgabetasuna eta oinarrizko giza eskubideez baliatzeko orduan —hala nola gure
lurraldeetako herritar askoren hezkuntza eta osasuna— bazterketa baitakartza.

Hala ere, erakundeek prozesu hori arautzeari esker, nazioarteko babeserako eskubidea
ahultzen ari da, hari uko egitea eskatzen baitie erregularizatutako pertsonei, eta, gainera,
aldi baterako baino ez baitu konpontzen biztanleriaren zati baten esplotazio arrazistaren
zerbitzura dagoen Atzerritartasun Lege batek sortutako egiturazko arazo bat.

HAU ALDARRIKATZEN DUGU:

Mugak kanporatzeko politikak presaz geldiaraztea: jatorrizko disuasioa, iragaitzari
eustea eta EBLtik itzultzea pertsona askoren heriotza eta desagertze behartua eragiten
ari dira, eta, de facto, herrialde seguru bat lortzeko aukera eragozten.

Nazioarteko babes-prozedurarako sarbidea bermatzea, eskaera bakoitza banan-banan
aztertuz, nazionalitate-irizpideak eta prozedura azkar-azkarrak aplikatu gabe, 1951ko
Genevako Konbentzioan jasotako eskubideak kontuan hartuta, eta behar diren bermeak
eta ez itzultzeko printzipioa betez.

Babes Subsidiarioa (Asiloaren Legea) eta arrazoi humanitarioengatik geratzeko
baimena (LOEX) ematearen alde egitea oinarrizko eskubideen urraketa jasaten ari
direnentzat.

Palestinako genozidiotik ihesi doazenei eta Palestina, Siria, Somalia, Yemen eta
gatazka armatuek suntsitutako beste leku batzuetako nazionalei ezarritako aireportuko
igarotze-bisaren betebeharra presaz indargabetzea.

Arraza-profilaren araberako polizia-identifikazioei eta Estatuko Segurtasun Indar eta
Kidegoek pertsona arrazializatuen aurka egiten duten indarkeriari amaiera ematea,
jarritako salaketen aurrean erantzukizunak zehazteko eta eskatzeko ikerketak
bultzatuz.

Behartutako desplazamendu askoren atzean dauden gatazkak eta gerrak elikatzen
dituen eta Giza Eskubideen urraketa larriak egiten laguntzen duen armen merkataritza
gelditzea.

! Nazioarteko Babeseko Zuzendaritza Nagusiaren 2026/05/06ko instrukzio-ohar informatiboa
(2026ko ekainaren 12tik aurrera)



PEMAtik eta Deportazio Erregelamendutik eratortzen diren Europako betebeharrak
betetzeko nazio-mailan hartuko diren neurri zehatzei buruzko gardentasuna eta
informaziorako sarbidea bermatzea.

Gainbegiratze-mekanismo independente bat ezartzea, mugako kudeaketan oinarrizko
eskubideak errespetatzen direla bermatzeko, gardentasuneko eta kontuak emateko
neurri eraginkorrekin. Haiek sortzeko, denbora behar da, gizarte zibileko erakundeek
modu erregular eta eraginkorrean parte hartu behar dute, eta dauden mekanismoen
mugak gainditu behar dira.

Ituna ahalik eta modurik bermatzaileenean aplikatzea, giza eskubideen arabera, eta
Espainiako esparru juridikoan eta nazioarteko konpromisoetan ezarritako eskubideak
erabat betez.

Administrazio publikoaren maila desberdinetatik gorrotoaren eta xenofobiaren aurka
borrokatzeko premiazko neurri eraginkorrak bermatzea, hala nola pertsona guztien
eskubideak eta bizikidetza bermatuko dituzten konpromiso juridikoak, aurrekontukoak
eta babes-mekanismo egonkorrak hartzea.

Gure administrazioei gorrotoaren eta xenofobiaren aurka borrokatzeko premiazko neurri
eraginkorrak eskatzen dizkiegu, hala nola pertsona guztien eskubideak eta bizikidetza
bermatuko dituzten konpromiso juridikoak, aurrekontukoak eta babes-mekanismo
egonkorrak hartzea.

